
ᑮᓇᐅᔭᐃᑦ ᐊᑐᖅᑐᑦᓴᓄᑦ ᐅᖃᐅᓯᕐᖓᐅᑎ 
 
 

ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᕕᐊᑦᑐᖓ ᐅᓪᓗᒥ ᑕᕝᕙᓃᒍᓐᓇᕋᒪ, ᐃᕝᕕᑦ ᓵᖓᓐᓂ ᒪᓕᒐᓕᐅᖅᑎᓕᒫᓪᓗ, 

ᐅᖃᐅᓯᕆᓂᐊᕐᓗᒋᑦ ᓄᓇᕗᑦ ᒐᕙᒪᒃᑯᖏᑕ ᑮᓇᐅᔭᐃᑦ ᐊᑐᖅᑐᑦᓴᖏᑦ 2024-2025-ᒧᑦ. 

 

ᑖᒃᑯᐊ ᐱᖓᔪᒋᓕᖅᑕᖏᑦ ᑮᓇᐅᔭᐃᑦ ᐊᑐᖅᑐᑦᓴᐃᑦ ᐅᖃᐅᓯᕐᖓᐅᑎᒃᑲ ᒥᓂᔅᑕᐅᓪᓗᖓ 

ᑮᓇᐅᔭᓕᕆᔨᒃᑯᓐᓄᑦ ᓄᓇᕗᒻᒥ ᐱᖓᓲᔪᖅᑐᖏᓐᓄᑦ ᒪᓕᒐᓕᐅᖅᑎᓄᑦ. 

 

ᐃᓱᒪᒋᓪᓗᒋᑦ ᐱᕙᓪᓕᐊᑎᑦᓯᓂᕆᓯᒪᔭᕗᑦ ᓯᕗᓪᓕᖅᐹᒥ ᐸᕐᓇᐅᑎᓕᐅᓚᐅᖅᑎᓪᓗᑕᓂᒃ 

ᑮᓇᐅᔭᖃᖅᑎᑦᓯᓂᕐᒧᑦ ᑲᑐᔾᔨᓗᑕ ᑐᕌᒐᑦᑎᓐᓂᒃ, ᐅᐱᒍᓱᑦᑐᖓ ᒥᑭᓪᓕᑎᖅᓯᒪᓯᓐᓈᖅᑐᖓᓗ. 

 

ᓇᓗᓇᐃᙱᑦᑐᖅ ᓄᓇᕗᑦ ᒐᕙᒪᒃᑯᖏᑦ ᓯᕗᒧᒋᐊᕈᑎᖃᓪᓚᕆᑦᓯᒪᒻᒪᑕ ᑐᕌᒐᑦᑎᓐᓄᑦ ᑮᓇᐅᔭᐃᓪᓗ ᐅᓪᓗᒥ 

ᑐᑦᓯᕋᖅᑕᕗᑦ ᑲᔪᓯᕙᓪᓕᐊᑦᓯᐊᕈᑎᒋᓂᐊᖅᑕᕗᑦ. 

 

ᑭᓯᐊᓂ ᓲᕐᓗ ᖄᕈᕕᐊᖏᓐᓇᕈᓗᐊᓂᒃ ᐱᓕᕆᐊᖃᖅᓯᒪᔪᒍᑦ ᐱᔪᓐᓇᕐᓂᕆᔭᑦᑕ, ᓱᓕᓗ ᐱᔭᑦᓴᖃᒻᒪᕆᑦᑐᑕ. 

 

ᐱᕚᓪᓕᕈᑎᖃᖅᓯᒪᔪᒍᑦ ᑮᓇᐅᔭᓕᕆᓂᕐᒧᑦ ᐅᔾᔨᖅᓱᑦᓯᐊᕐᓂᖏᓐᓄᑦ ᒐᕙᒪᐅᓯᒪᔪᑦ ᑭᖑᓂᑦᑎᓐᓂ 

ᓱᕐᕋᔾᔭᐃᖅᓯᒪᒍᓐᓇᓚᐅᕐᖓᑕ ᐅᖁᒪᐃᑦᑐᒃᑰᕐᓇᐅᑎᓪᓗᒍ ᑐᙵᕕᖃᑦᓯᐊᕈᓐᓇᖅᓯᓪᓗᑕᓗ 

ᑲᒪᒋᔭᖃᕈᓐᓇᓂᕐᒧᑦ ᐊᔪᕐᓇᖅᑐᒃᑰᕈᑎᓂᒃ ᐱᕕᑦᓴᖃᕐᕕᐅᒍᓐᓇᖅᑐᓂᓪᓗ ᓯᕗᓂᑦᓴᑎᓐᓂᒃ. 

 

ᐊᖅᑯᓵᖅᓯᒪᔭᕗᑦ ᖃᑭᕙᓪᓕᐊᓂᑦᑎᓐᓄᑦ ᐊᖅᑯᑎᓕᐅᖅᑕᐅᓯᒪᒌᓚᐅᖅᑐᑦ ᐅᕙᑦᓯᐊᕈᐊᓗᒃ ᓯᕗᓕᑦᑎᓐᓄᑦ ᓱᓕ 

ᐃᑲᔫᑎᖃᖅᐸᑦᑐᑎᒃ ᐱᔪᓐᓇᕐᓂᕐᒥᓂᒃ ᓱᖏᐅᑎᕙᓪᓕᐊᒍᓐᓇᓂᕐᒧᑦ ᓴᓇᑐᓂᒃᑯᓪᓗ ᐃᖅᑲᐅᒪᒍᓯᖏᑎᒍᑦ 

ᑭᖑᕚᕇᑦ. 

 

ᐱᓕᕆᐊᖃᕐᓂᒃᑯᑦ ᑭᒃᑯᓕᒫᓄᑦ ᐃᑲᔫᑎᖃᕈᓐᓇᖅᑐᓂᒃ, ᐅᔾᔨᖅᓱᑦᓯᐊᕐᓂᕐᒧᑦ ᐊᕙᑎᑦᑎᓐᓂᒃ ᐊᓯᑦᑎᓂᓪᓗ, 

ᓇᓕᒧᒌᑎᑦᓯᓂᒃᑯᑦ, ᐸᕐᓇᐅᑎᖃᕐᓂᒃᑯᓪᓗ ᓯᕗᓂᑦᓴᑦᑎᓐᓄᑦ − ᑕᒪᒃᑯᐊ ᐅᑉᐱᕆᔭᕗᑦ ᐱᓕᕆᔾᔪᓯᕗᓪᓗ 

ᐃᑲᔪᕐᓂᖃᖅᓯᒪᔪᑦ ᑐᙵᕕᓕᐅᕐᓂᕐᒧᑦ ᒪᑭᑕᓂᖃᑦᓯᐊᖅᑐᓂᒃ ᓄᓇᓕᓐᓂᒃ ᐅᖓᓯᑦᑑᑎᒌᑦᑐᓂᒃ 

ᐊᑦᓱᕈᕐᓇᖅᑐᒦᒃᑲᓗᐊᖅᑎᓪᓗᒋᑦ, ᑮᓇᐅᔭᐃᓪᓗ ᐊᑐᖅᑐᑦᓴᕗᑦ ᐋᖅᑭᑦᓱᖅᑕᐅᓯᒪᔪᑦ ᑕᒪᒃᑯᐊ ᐃᓱᒪᒋᓪᓗᒋᑦ. 

 

ᐅᓪᓗᒥ, ᖁᕕᐊᑦᑐᖓ ᐅᖃᐅᓯᖃᒃᑲᓐᓂᕈᓐᓇᓕᕐᒥᒐᒪ ᑮᓇᐅᔭᓕᕆᓂᕐᒧᑦ ᐸᕐᓇᐅᑎᓂᒃ ᐃᑲᔪᖅᓱᐃᓂᐊᖅᑐᓂᒃ 

ᓴᐱᖅᑕᐅᓕᓂᒃᑯᑦ ᑐᕌᒐᑦᑎᓐᓂᒃ ᓯᕗᓪᓕᐅᑎᒍᒪᔭᑦᑎᓂᓪᓗ ᓇᓗᓇᐃᔭᖅᑕᐅᓚᐅᖅᑐᓂᒃ ᒪᓕᒐᓕᐅᖅᑎᓄᑦ 

ᓯᕗᓕᖅᑎᖏᓐᓄᓪᓗ ᓄᓇᕗᒻᒥ ᐃᓄᐃᑦ ᑲᑐᔾᔨᖃᑎᒌᑦ ᐃᖃᓗᑦᑑᑦᓯᐊᕐᒥ ᑭᖑᓪᓕᖅᐹᒥ ᓄᓇᕗᒻᒥ 

ᓂᕈᐊᕐᓇᐅᕋᑖᓚᐅᖅᓯᒪᑎᓪᓗᒍ. 

 

ᑲᑎᓚᐅᖅᓯᒪᔪᒍᑦ ᐆᒻᒪᕆᓐᓂᖃᑦᓯᐊᖅᑐᑕ ᐊᑦᓱᕉᑎᖃᒃᑲᓐᓂᕈᒪᓪᓗᑕᓗ ᐱᓕᕆᖃᑎᒌᒍᒪᓂᕐᒧᑦ 

ᐊᑕᐅᓯᐅᖃᑎᒌᓪᓗᑕ ᑐᙵᕕᓕᐅᕐᓗᑕ ᑲᑐᔾᔨᖃᑎᒌᓐᓂᕐᒥᒃ ᐱᕚᓪᓕᕈᑕᐅᓪᓚᑦᑖᕈᓐᓇᖅᑐᓂᒃ 

ᓴᖅᑭᖅᓯᒍᒪᓂᕐᒧᑦ. 

 

ᑲᓲᒪᖃᑎᒌᓐᓂᒃᑯᑦ ᑲᑐᔾᔨᖃᑎᒌᓐᓂᒃᑯᓪᓗ, ᓯᕗᓕᖅᑏᑦ ᓇᐅᒃᑯᓕᒫᖅ ᖁᑦᑎᓐᓂᓕᕇᓂ ᓄᓇᓕᓕᒫᓂᓗ 

ᑲᓲᒪᑎᑦᓯᔨᐅᒍᓐᓇᖅᑐᑦ ᓯᕗᓂᑦᓴᖃᑦᓯᐊᖅᑎᑦᓯᒍᒪᓂᕐᒧᑦ ᓄᓇᕗᒻᒥᐅᓄᑦ ᐱᕚᓪᓕᕈᑎᖃᕈᓐᓇᖁᓪᓗᒋᓪᓗ 

ᐃᓅᖃᑎᒌᑦᑎᐅᓂᕐᒧᑦ ᑲᓇᑕᒥᐅᑕᓕᒫᓂᒃ. 

 



 

ᓄᓇᕗᒻᒥ ᐃᓱᓕᑦᑕᕐᕕᖃᕐᓂᖓ ᑮᓇᐅᔭᖃᖅᑎᑦᓯᒍᓐᓇᓂᕐᒧᑦ ᑲᑐᔾᔨᖃᑎᒌᒍᑕᐅᒋᐊᓕᒃ 

ᐊᔭᐅᖅᑐᐃᒍᑎᒋᒍᓐᓇᖁᓪᓗᒋᑦ ᐱᓕᕆᔾᔪᑎᑦᓴᕗᑦ ᓯᕗᒧᒋᐊᖅᑎᑦᓯᓂᕐᒧᓪᓗ ᐱᓕᕆᐊᑦᓴᑎᓐᓂᒃ ᓄᓇᓕᓐᓂ 

ᐃᓅᓯᖃᑦᓯᐊᖅᑎᑦᓯᒐᓱᐊᕐᓂᕐᒧᑦ ᐱᕈᖅᐸᓪᓕᐊᑦᓯᐊᕈᓐᓇᑎᑦᓯᓂᕐᒧᓪᓗ. 

 

ᑕᐃᒫᒃ, ᓄᓇᕗᑦ ᓴᙱᓂᖅᓴᐅᓕᕈᓐᓇᕐᖓᑦ ᐱᐅᔪᒃᑯᑦ ᐊᑑᑎᖃᑦᓯᐊᖅᑐᒃᑯᓪᓗ ᐱᓕᕆᖃᑎᒌᒍᑎᖃᕐᓂᒃᑯᑦ 

ᑲᓇᑕᐅᑉ ᒐᕙᒪᒃᑯᖏᓐᓂᒃ. 

 

ᒥᓂᔅᑕᐅᓪᓗᑕ ᐊᑦᓱᕉᑎᖃᖅᐸᑦᑐᒍᑦ ᓇᓗᓇᐃᖅᓯᓯᒪᒐᓱᐊᕐᓂᕐᒧᑦ ᓄᓇᕗᑦ ᐃᓱᒪᒋᔭᐅᖏᓐᓇᖃᑦᑕᖁᓪᓗᒍ 

ᒐᕙᒪᑐᖃᒃᑯᓐᓂ ᐱᓕᕆᖃᑎᑦᑎᓐᓄᑦ ᐊᑐᐊᒐᖏᑦ ᐱᓕᕆᐊᖏᓪᓗ ᑐᕌᖓᑦᓯᐊᕐᓂᖅᓴᐅᖁᓪᓗᒋᑦ 

ᓴᖅᑭᐅᒪᔪᓄᑦ ᐅᑭᐅᖅᑕᖅᑐᒥ. 

 

ᖁᔭᒋᒐᓗᐊᖅᑐᑎᒍ ᑲᓇᑕᐅᑉ ᑐᙵᕕᓕᐅᕐᓂᕐᒧᑦ ᑮᓇᐅᔭᖃᖅᑎᑦᓯᖃᑦᑕᕐᓂᖏᓐᓂᒃ ᓄᓇᕗᒻᒧᑦ, ᓄᓇᕗᑦ 

ᒐᕙᒪᒃᑯᖏᑕ ᑮᓇᐅᔭᓕᕆᓂᕐᒧᑦ ᖃᓄᐃᓕᖓᒍᑎᖃᕐᓂᖓ ᓇᓗᓇᐃᕈᑕᐅᔪᖅ ᐊᑦᓱᕉᑎᖃᖃᑦᑕᓂᑦᑎᓐᓂᒃ 

ᐊᖑᒻᒪᑎᒐᓱᐊᖅᑎᓪᓗᑕ ᐊᑭᑐᔫᑎᑖᕆᒋᐊᓕᑦᑎᓐᓄᑦ ᐱᔨᑦᓯᕋᐅᑎᓄᓪᓗ ᐊᒥᒐᖅᓯᓂᑦᑎᓐᓂᒃ ᓄᓇᕗᒻᒥ 

ᑲᓇᑕᒥᓗ ᐊᓯᖏᓐᓂ. 

 

ᐅᖃᐅᓯᕆᓪᓗᒋᑦ 2023-24 ᑮᓇᐅᔭᐃᑦ ᐊᑐᖅᑐᑦᓴᐃᑦ, ᓂᕆᐅᓚᐅᖅᓯᒪᔪᒍᑦ ᐊᐅᓚᑦᓯᓂᕐᒧᑦ 

ᐊᑭᓕᑦᓴᒦᒐᔭᕐᓂᑎᓐᓂᒃ $8 ᒥᓕᐊᓐᕈᔪᓐᓂᒃ. ᓂᕆᐅᒃᑲᓐᓂᖅᑐᒍᑦ ᐊᑭᓕᑦᓴᒦᒃᑲᓐᓂᓛᕐᓂᑎᓐᓂᒃ ᑕᕝᕙᓂ 

ᐊᕐᕌᒍᒥ ᖃᑦᓰᓐᓇᐅᓂᖅᓴᐅᓯᒪᓂᖏᓐᓄᑦ ᒐᕙᒪᑐᖃᒃᑯᓐᓂᒃ ᑮᓇᐅᔭᖅᑖᕆᓯᒪᔭᕗᑦ ᐊᖏᓂᖅᓴᓂᓪᓗ 

ᒐᕙᒪᒃᑯᑦ ᐱᓕᕆᕕᖏᑦ ᑮᓇᐅᔭᖅᑐᕐᓂᐊᕐᓂᖏᓐᓄᑦ. 

 

ᐊᑐᓕᖅᑎᑦᓯᕙᓪᓕᐊᓂᐊᖅᑎᓪᓗᑕ ᓇᒻᒥᓂᖅᓱᕐᓂᕐᒥᒃ, ᐱᒻᒪᕆᐊᓘᓪᓗᓂ ᑎᑭᐅᑎᒍᓐᓇᖅᓯᒪᔭᕗᑦ 

ᐊᓯᔾᔨᕈᑕᐅᓂᐊᖅᑐᖅ ᐊᐅᓚᑦᓯᔾᔪᓯᑦᑎᓐᓂᒃ ᐃᓱᒪᓕᐅᕈᑎᖃᖃᑦᑕᓂᑦᑎᓂᓪᓗ ᓄᓇᕗᒻᒥ, 

ᑲᔪᓯᒍᑎᖃᕐᓂᐊᖅᑐᒍᑦ ᑮᓇᐅᔭᖃᖅᑎᑦᓯᖃᑦᑕᓂᕐᒧᑦ ᐱᓕᕆᐊᓂᒃ ᐊᑑᑎᖃᕈᑎᒋᒍᓐᓇᖅᑕᑎᓐᓂᒃ 

ᐃᒻᒥᒃᑰᖓᒍᓐᓇᓂᑦᑎᓐᓄᑦ. 

 

2024-25 ᓂᕆᐅᒋᔭᐅᔪᑦ ᑮᓇᐅᔭᐃᑦ ᐃᓯᕐᓂᐊᖅᑐᑦ 

 

2024-25-ᒥ, ᒐᕙᒪᕗᑦ ᓂᕆᐅᑦᑐᑦ ᑮᓇᐅᔭᐃᑦ ᐃᓯᖅᑕᐅᓂᐊᖅᑐᓂᒃ $3.23 ᐱᓕᓐᓂᐊᕈᔪᓐᓂᒃ. $314 

ᒥᓕᐊᓐ ᐅᑎᖅᑕᖅᑐᓂᒃ ᑮᓇᐅᔭᓂᒃ, ᐊᒥᐊᒃᑯᖃᕐᓂᐊᖅᑐᒍᑦ $2.92 ᐱᓕᐊᓐᕈᔪᓐᓂᒃ ᐸᕐᓇᐅᑎᑦᑎᓐᓄᑦ. 

 

ᑖᒃᑯᐊ ᖃᑦᓯᐅᓂᖏᑦ, $2.1 ᐱᓕᐊᓐ ᐱᔭᐅᓂᐊᖅᑐᑦ ᓄᓇᕗᒻᒧᑦ ᑲᓇᑕᒥᒃ ᐊᑐᕐᓗᒍ ᐅᑭᐅᖅᑕᖅᑐᒥ 

ᐊᕕᑦᑐᖅᓯᒪᕕᐅᔪᓂᒃ ᑮᓇᐅᔭᖃᖅᑎᑦᓯᓂᕐᒧᑦ ᐋᖅᑭᐅᒪᒍᑎᒃᑯᑦ. ᐊᖏᓂᖅᐹᑦ ᒐᕙᒪᑐᖃᒃᑯᓐᓂᒃ 

ᐱᕙᑦᑕᑎᓐᓂᒃ. 

 

$128 ᒥᓕᐊᓐᕈᔪᐃᑦ ᓂᕆᐅᒋᔭᐅᔪᑦ ᐊᓯᖏᓐᓂᒃ ᒐᕙᒪᑐᖃᒃᑯᓐᓂᒃ ᑮᓇᐅᔭᖅᑖᕐᕕᓐᓂᒃ ᐊᒻᒪᓗ $427 

ᒥᓕᐊᓐᕈᔪᐃᑦ ᐱᔭᐅᓂᐊᖅᑐᑎᒃ ᓇᓗᓇᐃᖅᓯᒪᔪᓂᒃ ᐊᓯᖏᓐᓂᒃ ᑎᒥᐅᔪᓂᒃ ᑮᓇᐅᔭᖃᖅᑎᑕᐅᓂᒃᑯᑦ 

ᐊᖏᕈᑎᒃᑯᑦ. 

 

ᖄᒃᑲᓐᓂᖓᒍᑦ, ᓂᕆᐅᑦᑐᒍᑦ ᓄᐊᑦᓯᓂᐊᕐᓂᑎᓐᓂᒃ $251 ᒥᓕᐊᓐᕈᔪᓐᓂᒃ ᓇᒻᒥᓂᖅ 

ᑮᓇᐅᔭᓕᐅᕈᑎᑦᑎᓐᓂᒃ, ᐃᓚᒋᔭᐅᓪᓗᑎᒃ $171 ᒥᓕᐊᓐ ᑖᒃᓰᔭᐃᑎᑦᓯᓂᒃᑯᑦ, $21 ᒥᓕᐊᓐ 

ᐃᖅᑲᓇᐃᔭᖅᑎᓄᑦ ᐃᓪᓗᖃᖅᑎᑦᓯᓂᕐᒧᑦ ᐊᑐᖅᑐᐊᕈᑎᖏᓐᓂᒃ, ᐊᒻᒪᓗ $59 ᒥᓕᐊᓐ ᐊᔾᔨᒌᖏᑦᑐᓂᒃ 

ᑮᓇᐅᔭᖅᑖᕆᓂᐊᖅᑕᑎᓐᓂᒃ. 

 



 

 

2024-25 ᓂᕆᐅᒋᔭᐅᔪᑦ ᑮᓇᐅᔭᖅᑐᕈᑎᒋᓂᐊᖅᑕᕗᑦ 

 

ᑮᓇᐅᔭᖅᑐᕈᑎᒋᓂᐊᖅᑕᑦᑎᓐᓂ, ᓄᓇᕗᑦ ᒐᕙᒪᒃᑯᖏᑦ ᐊᖏᖅᑕᐅᒍᒪᓂᐊᖅᑐᑦ ᐊᑐᖅᑐᑦᓴᓕᐅᕈᒪᓪᓗᑎᒃ 

$2.13 ᐱᓕᐊᓐᓂᒃ ᐊᐅᓚᔾᔪᑎᑦᓴᖏᓐᓄᑦ 2024-25-ᒥ, ᖄᒃᑲᓐᓂᖓᒎᖅᑐᑦ $355.8 ᒥᓕᐊᓐ ᐊᑭᑐᔫᑎᓄᑦ 

ᐊᖏᖅᑕᐅᓚᐅᖅᑐᓄᑦ ᐋᒃᑐᐸᒥ. 

 

ᓴᓂᕐᕙᐃᓯᒪᒻᒥᔪᒍᑦ ᓇᓪᓕᐅᒃᑯᒫᑦᓴᓂᒃ $100 ᒥᓕᐊᓐ ᐃᑲᔪᕈᑕᐅᒐᔭᖅᑐᓂᒃ ᓂᕆᐅᓇᖏᑦᑐᒃᑯᑦ 

ᐊᑭᓕᕆᐊᓕᓐᓄᑦ ᐅᓗᕆᐊᓇᖅᓯᕙᓪᓕᐊᑐᐃᓐᓇᑎᓪᓗᒍ ᑮᓇᐅᔭᓕᕆᓂᕐᒧᑦ ᑐᕌᖓᔪᓄᑦ. ᐊᑐᕋᔭᕈᑦᑎᒍ ᑖᒃᑯᐊ 

ᓇᓪᓕᐅᒃᑯᒫᑦ, ᐊᕐᕌᒎᑉ ᓄᙳᐊᓂ ᐊᑭᓕᓴᒦᕌᕐᔪᒍᑎᖃᕋᔭᖅᑐᒍᑦ $21 ᒥᓕᐊᓐᓂᒃ − ᖃᑦᓯᐅᓂᖏᑦ 

ᐊᔾᔨᓴᐃᓐᓇᕈᔪᖏᑦ 0.7 ᐳᓴᓐᑎᖏᑦ ᓂᕆᐅᒋᔭᑦᑕ ᑮᓇᐅᔭᐃᑦ ᐃᓯᕐᓂᐊᖅᑐᑦ. 

 

ᐅᖃᖅᑎᑦᑎᔩ, ᑮᓇᐅᔭᓕᕆᓂᕐᒧᑦ ᐱᓕᕆᔾᔪᓯᕗᑦ ᐱᔪᓐᓇᕈᑕᐅᕙᑦᑐᑦ ᒐᕙᒪᒃᑯᓐᓄᑦ ᐊᙳᑎᕙᓪᓕᐊᖁᓪᓗᑕ 

ᑭᖑᓂᑦᑎᓐᓂ ᐊᑭᑐᔫᑎᓂᒃ ᐊᒥᒐᖅᓯᒪᒍᑎᒥᓂᑦᑎᓐᓂᒃ ᐊᑭᑐᔫᑎᓄᑦ ᑮᓇᐅᔭᖃᖅᑎᑦᓯᒻᒪᕆᓐᓂᒃᑯᑦ 

ᓄᓇᓕᑦᑎᓐᓄᑦ. 

 

ᐅᓪᓗᒥ ᐊᐅᓚᔾᔪᑎᓄᑦ ᑮᓇᐅᔭᐃᑦ ᐊᑐᖅᑐᑦᓴᐃᑦ ᐃᑲᔪᕈᑕᐅᓂᐊᖅᑐᑦ ᓯᕗᒧᒋᐊᖅᑎᑕᖁᓪᓗᒋ ᐊᑭᑐᔫᑎᓄᑦ 

ᓴᓇᔭᐅᒋᐊᓖᑦ ᓯᕗᓪᓕᐅᑎᒍᒪᓯᒪᔭᕗᑦ ᐊᑭᑐᔫᑎᓄᑦ ᐊᑐᖅᑐᓴᑦᓂ ᐅᑭᐊᑦᓵᖑᓚᐅᖅᑐᖅ, ᓇᓗᓇᐃᖅᓯᓚᐅᕋᑦᑕ 

$355 ᒥᓕᐊᓐ ᐅᖓᑖᓄᑦ ᓄᑖᓂᒃ ᑮᓇᐅᔭᖅᑐᕈᑎᑦᓴᓂᒃ, ᐃᓚᒋᔭᐅᓪᓗᑎᒃ $157 ᒥᓕᐊᓐ ᓄᓇᓕᓐᓂ 

ᐊᑭᑐᔫᑎᓄᑦ ᐊᒻᒪᓗ ᐅᖓᑖᓃᑦᑐᑦ $82 ᒥᓕᐊᓐ ᐃᓪᓗᓕᕆᓂᕐᒧᑦ. 

 

ᖃᐅᔨᒪᔪᒍᑦ ᐊᒥᓱᕐᖑᕆᐊᕆᖃᑦᑕᕐᓂᖅ ᐊᑭᑐᔫᑎᓄᑦ ᑮᓇᐅᔭᖃᖅᑎᑦᓯᓂᕐᒧᑦ ᐊᒥᒐᖅᓯᒍᑕᐅᓕᖃᑦᑕᕐᖓᑦ 

ᐊᓯᖏᓐᓄᑦ ᑮᓇᐅᔭᐃᑦ ᐊᑐᖅᑐᑦᓴᓕᐊᖑᓯᒪᔪᓄᑦ ᐊᐅᓚᔾᔪᑎᓄᑦ ᒪᑭᒪᐃᓐᓇᕈᑎᓄᓪᓗ. 

 

ᓄᓇᕗᒻᒥ, ᑕᒪᓐᓇ ᑐᑭᓕᒃ ᐊᒥᓱᕐᖑᕆᐊᖅᑕᐅᓂᖏᑦ $4.5 ᒥᓕᐊᓐ ᐊᖑᒻᒪᑎᒍᓐᓇᖁᓪᓗᑕ 

ᐊᑭᑦᑐᐸᓪᓕᐊᓂᖏᓐᓄᑦ ᓴᓇᒋᐊᖃᑦᑕᓂᕐᒧᑦ ᐊᑭᓕᖅᓱᕆᐊᓖᑦ ᒐᕙᒪᒃᑯᑦ ᐱᖁᑎᖏᓐᓂᒃ ᖄᒃᑲᓐᓂᖓᒍᓪᓗ 

$1.5 ᒥᓕᐊᓐ ᓇᓪᓕᐅᒃᑯᒫᖃᖅᑎᑦᓯᓂᕐᒧᑦ. 

 

ᑮᓇᐅᔭᖃᖅᑎᓯᓂᐊᕐᒥᔪᒍᑦ $900,000 ᓇᓗᓇᐃᖅᑕᐅᓯᒪᖁᓪᓗᒍ ᓄᓇᓕᓐᓂ ᒐᕙᒪᒃᑯᓂᓪᓗ 

ᐱᔨᑦᓯᕋᖅᑎᒃᑯᓐᓄᑦ ᐱᓕᕆᔾᔪᑎᑦᓴᖃᑦᓯᐊᕈᓐᓇᖁᓪᓗᒋᑦ ᐊᖑᒻᒪᑎᒍᓐᓇᓂᕐᒧᑦ 

ᐱᔭᑦᓴᖃᓕᖅᐸᓪᓕᐊᑐᐃᓐᓇᑎᓪᓗᒋᑦ ᖃᐅᔨᓴᖃᑦᑕᕆᐊᖃᕐᓂᕐᒧᑦ ᐃᓪᓗᕐᔪᐊᓂᒃ ᓄᑖᓂᓪᓗ 

ᐃᓪᓗᓕᐅᖅᑕᐅᕙᓪᓕᐊᔪᓂᒃ. 

 

ᐊᑐᐃᓐᓇᐅᑎᑦᓯᓂᐊᖅᑐᒍᑦ ᖄᒃᑲᓐᓂᖓᒍᑦ $3.6 ᒥᓕᐊᓐᓂᒃ ᓄᓇᓕᓐᓂ ᒐᕙᒪᓄᑦ 

ᐃᖅᑲᓇᐃᔭᖅᑎᑖᕈᓐᓇᖁᓪᓗᒋᑦ ᐊᐅᓚᑦᓯᒍᓐᓇᓂᕐᒧᑦ ᓄᓇᓕᓐᓂ ᒐᕙᒪᐃᑦ ᐱᓕᕆᐊᖏᓐᓄᑦ 

ᐱᔨᑦᓯᕋᐅᑎᖏᓐᓄᓪᓗ. ᑖᒃᑯᐊ ᑮᓇᐅᔭᖃᖅᑎᑦᓯᒍᑕᐅᔪᑦ ᐃᑲᔪᕈᑕᐅᓂᐊᖅᑐᑦ ᐃᖅᑲᓇᐃᔮᖅᑖᖅᑲᐅᑦᓴᓂᒃ 

ᐱᕚᓪᓕᕈᑕᐅᓗᑎᓪᓗ ᐃᖅᑲᓇᐃᔭᖅᑎᖃᑦᓯᐊᕈᓐᓇᕐᓗᑎᒃ ᕼᐊᒻᓚᐃᑦ ᐱᐅᔪᓂᒃ ᐱᔨᑦᓯᕋᐅᑎᖃᕈᓐᓇᖁᓪᓗᒋᑦ 

ᓄᓇᖅᑲᑎᒥᓄᑦ. 

 

ᓴᓇᕙᓪᓕᐊᓂᖅ ᐊᑭᑐᔫᑎᖁᑎᑦᑎᓐᓂᒃ ᐊᒥᒐᖅᓯᕈᑕᐅᓕᖅᐸᑦᑐᖅ ᐃᖏᕐᕋᔫᓕᕆᓂᕐᒧᑦ ᐊᖅᑯᑎᑦᑎᓐᓂᒃ 

ᐃᖅᑲᓇᐃᔭᖅᑏᑦ ᓂᐅᕐᕈᔪᓪᓗ ᑎᑭᖃᑦᑕᑎᓪᓗᒋᑦ ᓄᓇᓕᓐᓂᒃ ᓄᓇᓕᓐᓄᑦ. ᑖᒃᑯᓇᓂ ᑮᓇᐅᔭᐃᑦ 

ᐊᑐᖅᑐᑦᓴᓂ, ᑐᑦᓯᕋᖅᑐᒍᑦ $920,000 ᐊᑭᓕᐅᑎᑦᓴᓂᒃ ᓴᓇᒋᐊᖅᑕᐅᖃᑦᑕᓂᕐᒧᑦ ᑳᓐᑐᕋᓄᑦ 

ᐊᑭᓕᖅᓱᕆᐊᓕᓐᓂᒃ ᖃᖓᑕᔫᒃᑯᕕᓐᓄᑦ ᐊᒻᒪᓗ $800,000 ᐊᐅᓚᑦᓯᔾᔪᑎᓄᑦ ᐃᑲᔫᑕᐅᓂᐊᕐᓗᑎᒃ ᓄᑖᓄᑦ 

ᑐᓚᑦᑕᕐᕕᑎᑦᓐᓄᑦ ᒥᑦᑎᒪᑕᓕᒻᒥ ᐃᖃᓗᓐᓂᓗ. 



 

 

ᓄᓇᓕᓐᓂ ᓯᕗᕌᓃᒻᒪᑕ ᐊᓯᔾᔨᖅᐸᓪᓕᐊᓂᖓᓄᑦ ᓯᓚ ᐅᑭᐅᖅᑕᖅᑐᒥ ᐊᖏᕐᕋᑎᓐᓂ. ᐊᕙᑎᕗᑦ 

ᓱᕋᓴᕋᐃᑦᑑᓪᓗᑎᒃ, ᓄᓇᕗᓪᓗ, ᐊᓂᖅᑎᕆᔭᕗᑦ, ᐃᒪᕗᑦ, ᓂᕐᔪᑎᕗᓪᓗ ᐊᐅᓚᑕᐅᒋᐊᖃᕐᖓᑕ 

ᐅᔾᔨᖅᓱᑦᓯᐊᕐᓗᑕ ᓄᖑᓗᐊᑦᑕᐃᓕᑎᑦᓯᓂᒃᑯᓪᓗ ᐊᑲᕐᕆᔮᖏᓐᓇᕈᓐᓇᕐᓂᐊᕋᑦᑕ ᓴᙱᓂᖃᕐᕕᒋᓗᑎᒍᓗ 

ᑭᖑᕚᕇᕋᓴᕐᓄᑦ ᓯᕗᓂᑦᓴᑎᓐᓄᑦ. 

 

2024-25-ᒥ, ᑐᑦᓯᕋᖅᑐᒍᑦ ᐃᑲᔪᖅᓱᐃᒃᑲᓐᓂᕈᒪᓂᕐᒧᑦ ᐊᕙᑎᑦᑎᓐᓄᑦ ᐊᒥᓱᕐᖑᕆᐊᖅᑕᐅᓗᑎᒃ $869,000 

ᐊᐅᓚᑕᐅᓂᖏᓐᓄᑦ ᓄᓇᕗᒻᒥ ᒥᕐᖑᐃᖅᓯᕐᕖᑦ ᑲᔾᔮᓇᖅᑐᓪᓗ ᓄᓇᐃᑦ, ᐊᒻᒪᓗ $500,000 ᓴᓗᒪᔪᓂᒃ 

ᐆᒻᒪᖅᑯᑎᓕᐅᕈᑎᓄᑦ ᐱᓕᕆᐊᓄᑦ. 

 

ᐅᖃᖅᑎᑦᑎᔩ, ᑕᕝᕙᓂ ᐊᕐᕌᒍᒥ ᑮᓇᐅᔭᐃᑦ ᐊᑐᖅᑐᑦᓴᓂ, ᓯᕗᓪᓕᖅᐹᒥ ᐊᑦᓱᕉᑎᒋᔭᕗᑦ 

ᐃᓅᓯᖃᑦᓯᐊᕈᓐᓇᕐᓂᖏᑦ ᓄᓇᕗᒻᒥᐅᑦ, ᐱᓗᐊᖅᑐᒥ ᒪᒃᑯᑦᑐᐃᑦ ᐃᓕᑉᐸᓪᓕᐊᓂᖏᑦ ᐃᓐᓇᒻᒪᕆᖏᓐᓂᒃ 

ᓯᕗᓂᑦᓴᑎᓐᓂ ᓇᐅᑦᓯᖅᑐᖅᑎᐅᒍᒫᕐᖓᑕ ᓄᓇᑦᑎᓐᓂᒃ ᐃᓕᖅᑯᓯᑦᑎᓐᓂᓪᓗ. 

 

ᒐᕙᒪᒋᔭᕗᑦ ᑲᒪᒋᐊᓚᐅᕐᓂᖏᑦ ᐊᕐᕌᓂ ᐅᓂᒃᑳᓕᐊᖓᓄᑦ ᑕᒻᒪᖅᓯᒪᔪᖅᓯᐅᖅᑎᐅᑉ ᓱᕈᓯᕐᓄᑦ ᐃᓚᒌᓄᓪᓗ 

ᐱᔨᑦᓯᕋᐅᑎᓄᑦ ᕿᓚᒥᐅᓚᐅᖅᑐᑦ ᓇᓗᓇᐃᖅᓯᒪᑦᓯᐊᖅᑐᑎᓪᓗ − ᐊᑕᖏᖅᑐᒋᑦ ᐊᖏᖅᑕᐃᓐᓇᕆᓚᐅᖅᑕᕗᑦ 

ᐃᓗᓕᖏᑦ ᐊᐅᓚᑦᓯᓂᑦᑎᓐᓄᑦ ᑕᒻᒪᖅᓯᒪᔪᖅᓯᐅᕈᑎᒥᓂᖏᑦ ᐃᑎᔪᒥᓪᓗ ᐊᑦᓱᕉᑎᖃᑦᓯᐊᖅᑐᑕ 

ᐊᓯᔾᔨᖅᓯᒍᒪᓂᕐᒧᑦ. 

 

ᐅᓪᓗᒥ ᑐᑦᓯᕋᖅᑕᕗᑦ ᑮᓇᐅᔭᐃᑦ ᐊᑐᖅᑐᑦᓴᐃᑦ ᐊᖏᓪᓕᒋᐊᖅᑐᑦ $15.6 ᒥᓕᐊᓐᓂᒃ ᐃᓄᓕᕆᔨᒃᑯᓐᓄᑦ 

ᑐᕌᖓᓂᐊᕐᓗᑎᒃ ᐱᒋᐊᖅᑕᐅᖁᓪᓗᒋᑦ ᐱᓕᕆᐊᕆᕙᓪᓕᐊᓯᒪᔭᕗᑦ ᐋᖅᑭᑦᓱᐃᓂᕐᒧᑦ ᒐᕙᒪᒃᑯᓕᒫᓄᑦ 

ᐊᑐᐊᒐᐅᓂᐊᖅᑐᓂᒃ ᐱᐅᓯᕚᓪᓕᖅᑎᑦᓯᓂᕐᒧᑦ ᐃᓚᒌᓄᑦ ᓄᓇᖅᑲᑎᒌᓄᓪᓗ ᓴᖅᑭᕆᐊᓕᓐᓂᒃ. 

 

ᓯᕗᓪᓕᖅᐹᒥ ᖃᓄᐃᓕᒋᐊᕈᑎᐅᒋᐊᓕᒃ ᓴᙱᓕᖅᐹᓪᓕᖅᑎᑦᓯᓂᕐᒧᑦ ᐃᓄᙳᐃᓂᕐᒧᑦ ᐃᓚᒋᓕᐅᔾᔨᓯᒪᔪᖅ 

ᐃᓚᒌᑦ ᓂᕆᒍᓐᓇᖃᑦᑕᖁᓪᓗᒋᑦ ᐊᑭᑐᑦᓴᓗᐊᖏᓪᓗᑎᒃ. 

 

ᓄᓇᕗᒻᒥ, ᐊᒥᓲᓗᐊᖅᑐᑦ ᐃᓪᓗᒥᐅᖃᑎᒌᑦ, ᐱᓗᐊᖅᑐᒥ ᕿᑐᕐᖓᓖᑦ, ᓂᕆᔭᑦᓴᖃᙱᓗᐊᖃᑦᑕᖅᑐᑦ, 

ᑕᐃᒪᐃᒻᒪᑦ  ᑐᑦᓯᕋᖅᑕᕗᑦ ᑮᓇᐅᔭᐃᑦ ᐊᑐᖅᑐᓴᑦᐃᑦ ᐃᓚᒋᓕᐅᔾᔨᓯᒪᔪᑦ $2.2 ᒥᓕᐊᓐᓂᒃ ᑕᒪᑐᒥᖓ 

ᑲᒪᒍᑕᐅᓂᐊᖅᑐᓂᒃ. 

 

ᑮᓇᐅᔭᐃᑦ ᐊᑐᖅᑐᑦᓴᐃᑦ ᐃᓄᓕᕆᔨᒃᑯᓐᓄᑦ ᐃᓚᒋᓕᐅᔾᔨᓯᒪᒥᔪᑦ $3.1 ᒥᓕᐊᓐᓂᒃ ᑮᓇᐅᔭᖃᖅᑎᑦᓯᓂᕐᒧᑦ 

31-ᓂᒃ ᐃᖅᑲᓇᐃᔮᖅᑖᖅᑲᐅᓂᒃ ᐃᖅᑲᓇᐃᔭᖅᑖᒃᑲᓐᓂᕐᓂᒧᓪᓗ ᓴᐳᒻᒥᔭᐅᒃᑲᓐᓂᖁᓪᓗᒋᑦ ᕿᑐᕐᖓᕗᑦ, 

ᓯᕗᓪᓕᖅᐸᐅᑎᒍᒪᓯᒪᒐᑦᑎᒍ. 

 

ᑖᒃᑯᐊ ᐃᖅᑲᓇᐃᔭᖅᑏᑦ ᑐᕌᖓᑦᓯᐊᕐᓂᖅᓴᐅᖁᓪᓗᒋᑦ ᓄᓇᓕᓐᓄᑦ ᐱᔨᑦᓯᕋᕐᕕᒻᒥᓄᑦ, 

ᐊᑐᐃᓐᓇᐅᑎᑦᓯᓂᐊᖅᑐᒍᑦ $1.1 ᒥᓕᐊᓐᓂᒃ ᓄᓇᕗᑦ ᓯᓚᑦᑐᓴᕐᕕᒃᑯᓐᓄᑦ ᐊᑐᐃᓐᓇᐅᑎᑕᐅᒋᐊᖁᓪᓗᒍ 

ᐃᓄᓕᕆᔨᑦᓴᐅᓂᕐᒧᑦ ᐃᓕᓐᓂᐊᖅᑎᑦᓯᒍᑎᖓᑦ. 

 

2024-25-ᒥ, ᐊᖏᓂᖅᐹᓂᒃ ᑮᓇᐅᔭᖃᖅᑎᓐᓂᐊᖅᑕᕗᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ. ᐊᑕᖏᖅᑐᓂᒃ, 

ᑐᑦᓯᕋᖅᑐᒍᑦ ᐊᒥᓱᕐᖑᕆᐊᖅᑕᐅᖁᓪᓗᒋᑦ $40.8 ᒥᓕᐊᓐᓂᒃ ᐊᔾᔨᒌᙱᑦᑐᓄᑦ ᐱᓕᕆᐊᓄᑦ ᐃᑲᔪᖅᓱᐃᓂᕐᒧᑦ 

ᓄᓇᓕᓐᓂᒃ ᐃᓂᒋᔭᐅᒍᓐᓇᖅᓯᖁᓪᓗᒋᑦ ᖃᓄᐃᑦᑕᐃᓕᕕᐅᒍᓐᓇᕐᓗᑎᒃ ᒪᒥᓴᕐᕕᐅᒍᓐᓇᖁᓪᓗᒋᓪᓗ. 

 

ᐃᓚᒋᔭᐅᓪᓗᑎᒃ $6 ᒥᓕᐊᓐ ᐊᐅᓚᑕᐅᓂᖓᓄᑦ ᓄᑖᖅ ᑲᖏᖅᖠᓂᕐᒥ ᐃᓐᓇᒃᑯᕕᑦᓴᖅ, ᐃᓐᓇᒻᒪᕇᑦ 

ᐃᓄᑐᖃᕈᖅᐸᓪᓕᐊᒍᓐᓇᖁᓪᓗᒋᑦ ᐅᐱᒍᓱᓐᓂᖃᕐᓗᑎᒃ, ᖃᓂᓐᓂᖅᓴᐅᓗᑎᒃ ᐃᓚᒥᓄᑦ. 



 

 

ᒪᓕᑦᑕᐅᖁᓪᓗᒍ ᓱᓕᓂᐊᕐᓂᕋᐅᑎᐅᓚᐅᖅᑐᖅ ᑲᑐᔾᔨᓗᑕ ᑐᕌᒐᑦᑎᓐᓂ ᐃᓐᓇᒻᒪᕆᑦᑎᓐᓄᑦ, ᒐᕙᒪᒋᔭᕗᑦ 

ᐊᑐᐃᓐᓇᐅᑎᑦᓯᓂᐊᖅᑐᑦ $60 ᒥᓕᐊᓐᕈᔪᓐᓂᒃ ᐊᑭᑐᔫᑎᓄᑦ ᑮᓇᐅᔭᓂᒃ ᓴᓇᔭᐅᒍᓐᓇᖁᓪᓗᒍ ᐃᓐᓇᒃᑯᕕᒃ 

ᐱᔭᕇᖅᑕᐅᓂᐅᓴᓕᖅᑐᓂᓗ. 

 

ᐊᑐᐃᓐᓇᖃᕈᓐᓇᖁᓪᓗᒋᑦ ᐱᔨᑦᓯᕋᐅᑎᓄᑦ, ᑮᓇᐅᔭᖃᖅᑎᑦᓯᓂᖅ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ 

ᐃᓚᒋᓕᐅᔾᔨᓯᒪᒻᒥᔪᖅ ᐊᒥᓱᕐᖑᕆᐊᕈᑎᐅᔪᓂᒃ $15 ᒥᓕᐊᓐᓂᒃ ᓇᒻᒥᓂᖃᖅᑎᐅᔪᑦ ᑎᑭᑎᑕᐅᑲᐃᓐᓇᐸᑦᑐᓄᑦ 

ᐋᓐᓂᐊᓯᐅᖅᑎᓄᑦ ᑳᓐᑐᕌᓄᑦ, $14 ᒥᓕᐊᓐ ᑐᐊᕕᕐᓇᖅᑐᓕᕆᔨᓄᑦ ᐃᑲᔫᑎᓄᑦ, $3 ᒥᓕᐊᓐ ᓄᓇᕗᑦ 

ᓯᓚᑖᓂ ᐋᓐᓂᐊᕐᕕᐊᓗᓐᓄᒃ ᓘᑦᑖᓄᓪᓗ, ᐊᒻᒪᓗ $3 ᒥᓕᐊᓐ ᐊᑭᑦᑐᕆᐊᖅᑕᐅᖁᓪᓗᒋᑦ ᐅᑭᓕᖅᓲᑕᐅᕙᑦᑐᑦ 

ᓘᑦᑖᓄᑦ. 

 

ᐱᕚᓪᓕᕆᐊᖅᑎᓐᓂᐊᕐᒥᔭᕗᑦ ᐅᐊᑦᓯᔨᖃᖃᑦᑕᓂᕐᒧᑦ ᐱᐅᓯᕚᓪᓕᕈᑎᓄᑦ ᖃᓄᐃᑦᑕᐃᓕᑎᑦᓯᓂᕐᒧᓪᓗ. 2024-

25-ᒥ, ᐊᑐᐃᓐᓇᐅᑎᑦᓯᓂᐊᖅᑐᒍᑦ $1.4 ᒥᓕᐊᓐᓂᒃ ᖄᒃᑲᓐᓂᖓᒍᑦ ᐸᓖᓯᖃᖅᑎᑦᓯᓂᕐᒧᑦ ᓄᓇᓕᕗᑦ 

ᐊᑦᑕᓇᖅᑐᒦᑦᑕᐃᓕᒍᓐᓇᖁᓪᓗᒋᑦ, $1.2 ᒥᓕᐊᓐ ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖏᑕ ᐊᖏᕈᑎᖏᓐᓄᑦ 

ᐊᑭᑦᑐᕆᐊᕈᑎᖏᓐᓄᑦ ᐸᓖᓯᓄᑦ, ᐊᒻᒪᓗ $818,000 ᓄᓇᖃᖅᑳᖅᑐᒥᓂᕐᓄᑦ ᐃᓄᓐᓄᓪᓗ ᐸᓖᓯᓕᕆᓂᕐᒧᑦ 

ᐱᓕᕆᐊᒧᑦ. 

 

ᐊᑐᐃᓐᓇᐅᑎᑦᓯᓂᐊᕐᒥᔪᒍᑦ $310,000 ᐋᖅᑭᒋᐊᕐᕕᒃ ᒪᒥᓴᕐᕕᒻᒧᑦ ᑐᕌᒐᖃᐃᓐᓇᖁᓪᓗᒋᑦ ᐃᓅᓕᓴᐃᓂᕐᒧᑦ 

ᒪᒥᓴᐃᓂᕐᒧᓪᓗ ᐃᑲᔫᑎᓂᒃ ᒪᓕᑦᑕᐅᓗᑎᒃ ᐃᓄᐃᑦ ᐃᓕᖅᑯᓯᖏᑎᒍᑦ ᐱᓕᕆᔾᔪᓯᖏᑦ ᐅᑉᐱᕆᔭᖏᓪᓗ. 

 

ᐅᖃᖅᑎᑦᑎᔩ, ᓇᓗᓇᐃᖅᓯᓯᒪᓂᖅ ᒪᒃᑯᑦᑐᐃᑦ ᐱᔪᓐᓇᕐᓂᖅᑖᖅᐸᓪᓕᐊᒍᓐᓇᖁᓪᓗᒋᑦ ᓇᓗᖅᑯᑎᖏᓪᓗᑎᓪᓗ 

ᓯᓐᓇᑦᑐᐊᕆᓯᒪᔭᒥᓂᒃ ᒪᓕᒍᓐᓇᖅᓯᖁᓪᓗᒋᑦ ᓯᕗᓪᓕᐅᑎᒍᒪᔭᐃᓐᓇᕆᒐᑦᑎᒍ ᐊᑕᖏᖅᑐᑕ, ᐱᓗᐊᖅᑐᒥ 

ᐃᓕᓐᓂᐊᖅᑎᑦᓯᔨᓄᑦ ᐃᑲᔪᖅᓱᐃᒍᓐᓇᖁᓪᓗᒋᑦ ᐊᖏᔪᖅᑳᕆᔭᐅᔪᓂᒃ ᐃᓚᒌᓂᓪᓗ ᐱᐅᓂᖅᐹᖑᒍᑎᖏᓐᓂᒃ 

ᓴᖅᑭᖅᐸᓪᓕᐊᑎᑦᓯᖃᑦᑕᕈᓐᓇᖁᓪᓗᒋᑦ ᐃᓕᓐᓂᐊᖅᑎᑦᑎᓐᓄᑦ. 

 

2024-25-ᒥ, ᐊᑐᐃᓐᓇᐅᑎᑦᓯᓂᐊᖅᑐᒍᑦ $2.2 ᒥᓕᐊᓐᓂᒃ ᐊᑐᓕᖅᑎᑕᐅᕙᓪᓕᐊᖏᓐᓇᖁᓪᓗᒍ 

ᐃᖅᑲᓇᐃᔭᖅᑎᓄᑦ ᑲᑐᔾᔨᖃᑎᒌᑦ ᐊᖏᕈᑎᖓᑦ ᓄᓇᕗᒻᒥ ᐃᓕᓐᓂᐊᖅᑎᑦᓯᔩᑦ ᑲᑐᔾᔨᖃᑎᒌᖏᓐᓄᑦ. 

ᐅᐸᓗᖓᐃᔭᓕᕐᒥᔪᒍᑦ ᐋᔩᕈᑎᖃᓛᕐᓂᕐᒥᒃ ᓄᑖᒥᒃ ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖏᓐᓄᑦ ᐊᖏᕈᑎᓂᒃ 

ᐊᑐᓕᕋᔭᖅᑐᓂᒃ ᒫᓐᓇᐅᔪᖅ ᐊᑕᔪᑦ ᐃᓱᓕᑉᐸᑕ ᑕᕝᕙᓂ ᐊᕐᕌᒎᑉ ᓄᙳᐊᓂ. 

 

ᐃᓕᓐᓂᐊᕐᓂᓕᕆᔨᒃᑯᑦ ᑮᓇᐅᔭᖃᖅᑎᑕᐅᓂᖏᑦ ᐃᑲᔪᖅᓱᐃᒍᑕᐅᕙᑦᑐᑦ ᐊᔾᔨᒌᖏᑦᑐᓂᒃ ᐃᓕᓐᓂᐊᖅᑎᓄᑦ 

ᐱᔨᑦᓯᕋᐅᑎᓂᒃ, ᐃᓚᒋᔭᐅᓪᓗᑎᒃ ᐃᓕᓐᓂᐊᕐᕕᓐᓂ ᐃᓱᒪᓕᕆᓂᕐᒧᑦ ᐃᑲᔫᑎᓂᒃ ᐃᓕᓐᓂᐊᕐᕕᓕᒫᓂ 

ᓄᓇᓕᓐᓂ ᖃᓄᐃᑦᑕᐃᓕᒪᖁᓪᓗᒋᑦ ᐃᓕᓐᓂᐊᖅᑕᒥᓂᓪᓗ ᐱᔭᕇᑦᓯᐊᖃᑦᑕᕈᓐᓇᖁᓪᓗᒋᑦ ᕿᑐᕐᖓᕗᑦ. 

 

ᑮᓇᐅᔭᖃᖅᑎᓯᓂᐊᕐᒥᔪᒍᑦ $2.6 ᒥᓕᐊᓐᓂᒃ ᐹᓯᓄᑦ ᐊᑭᓕᖅᓱᕆᐊᓕᓐᓄᑦ ᐃᓕᓐᓂᐊᖅᑏᑦ 

ᐃᓕᓐᓂᐊᕆᐊᖃᑦᑕᕈᓐᓇᖁᓪᓗᒋᑦ ᐊᑦᑕᓇᖏᑦᑐᒃᑯᑦ ᐅᐸᖃᑦᑕᕐᓗᑎᓪᓗ ᑭᖑᕙᖏᓪᓗᑎᒃ. 

 

2024-25-ᒥ ᑮᓇᐅᔭᖃᖅᑎᑦᓯᓂᐊᖅᑐᒍᑦ $619,000 ᓄᑖᓂᒃ ᑮᓇᐅᔭᓂᒃ ᐃᑲᔪᕈᒪᓪᓗᑕ 

ᐱᙳᐊᖃᑕᐅᕙᑦᑐᓂᒃ, ᐱᓗᐊᖅᑐᒥ ᒪᒃᑯᑦᑐᓄᑦ, ᖁᕕᐊᓇᖅᑐᓂᒃ ᐱᙳᐊᖃᑕᐅᖃᑦᑕᓂᕐᒧᑦ 

ᐊᑑᑎᖃᖃᑦᑕᕈᓐᓇᖁᓪᓗᒋᑦ. ᑖᒃᑯᐊ ᑮᓇᐅᔭᐃᑦ ᐊᑐᖅᑕᐅᓂᐊᖅᑐᑦ ᐱᓂᕐᓗᐃᑦᑕᐃᓕᑎᑦᓯᓂᕐᒧᑦ, 

ᐋᓐᓂᖅᑎᖅᑕᐅᑦᑕᐃᓕᓂᕐᒧᑦ, ᐃᓚᐃᓐᓈᖅᑕᐅᑦᑕᐃᓕᓂᕐᒧᓪᓗ ᐱᙳᐊᖅᑐᓕᕆᓂᕐᒥ. 

 

ᐅᖃᖅᑎᑦᑎᔩ, ᐊᒥᓱᕐᖑᕆᐊᖅᑎᑦᓯᓂᖅ ᓄᓇᕗᒻᒥ ᐃᓪᓗᖃᖅᑎᑦᓯᓂᕐᒧᑦ ᐱᔭᑦᓴᖃᕈᑎᒋᓂᖅᐹᕆᓪᓗᑎᒍ 

ᓴᐱᖅᑕᐃᓕᓂᒃᑯᑦ ᑲᑐᔾᔨᓗᑕᒥ ᑐᕌᒐᕆᔭᕗᑦ. 



 

 

ᐋᒃᑐᐸ 2022-ᒥ, ᐅᐱᒍᓱᓚᐅᖅᑐᖓ ᓄᓇᑦᑎᓐᓃᓚᐅᕋᒪ ᑲᖏᖅᖠᓂᕐᒥ ᓇᓗᓇᐃᖅᓯᓪᓗᖓ 

ᐸᕐᓇᐅᑎᑦᑎᓐᓂᒃ ᓄᑖᓂᒃ ᐃᓪᓗᓕᐅᕋᔭᕐᓂᑎᓐᓂᒃ 3,000-ᓂᒃ ᓄᓇᕗᒻᒥ 2030 ᑐᖔᓂ. 

 

ᑕᐃᒪᙵᓂᒃ, ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᐱᔭᑦᓴᖃᖅᑐᒻᒪᕆᐅᓯᒪᔪᑦ ᑐᙵᕕᓕᐅᖅᑐᑎᒃ ᐃᓪᓗᓕᕆᓂᕐᒧᑦ 

ᐊᓯᔾᔨᖅᓯᕙᓪᓕᐊᓂᕐᒧᑦ ᑲᑐᔾᔨᖃᑎᒌᒍᑎᖃᕐᓂᒧᓪᓗ ᐊᑕᖏᓗᑕ ᑲᑐᔾᔨᓗᑕ ᐱᔭᑦᓴᖃᕈᑎᒻᒪᕆᐅᓂᐊᖅᑐᓂᒃ 

ᑐᕌᒐᓕᐊᕆᓯᒪᔭᑦᑎᓐᓂᒃ ᐋᖅᑭᓚᐅᖅᑕᑎᓐᓂᒃ ᑕᐃᑲᓂ ᐅᓪᓗᖓᓂ. 

 

ᐃᒡᓗᓕᐅᖃᑎᒌᖕᓂᖅ ᐊᑐᖅᑐᒍ, ᓄᓇᕗᑦ 3000 ᐸᕐᓇᐅᑎᕗᑦ ᐃᓪᓗᓕᐅᖃᑎᒌᓐᓂᕐᒧᑦ, 

ᑎᑭᐅᑎᕙᓪᓕᐊᓕᖅᑐᒍᑦ ᐃᓪᓗᓕᐅᕐᓂᕐᒧᑦ 1,000-ᓂᒃ ᐃᓪᓗᑖᖅᑲᐅᓂᒃ ᓄᙳᐊᓄᑦ 2025 − ᑐᕌᒐᖅ 

ᒪᓕᒐᓕᐅᖅᑎᓕᒫᓄᑦ ᐋᖅᑭᑦᑕᐅᓚᐅᖅᑐᖅ ᓄᓇᕗᒻᒥ ᐃᓄᐃᑦ ᓯᕗᓕᖅᑎᖏᓐᓄᓪᓗ ᓂᕈᐊᖅᑕᐅᕋᑖᖅᑎᓪᓗᑕ. 

 

ᖁᕕᐊᓇᓪᓚᕆᑦᑐᖅ ᐅᖃᐅᓯᕆᒍᓐᓇᕋᒃᑭᑦ ᑲᔪᑦᓯᐊᕈᑕᐅᓯᒪᔪᑦ ᐱᓕᕆᐊᕆᒍᓐᓇᖅᓯᒪᔭᕗᓪᓗ ᑕᐃᒪᙵᓂᒃ. 

 

ᓯᕗᓪᓕᖅᐹᖏᓐᓂ ᒪᕐᕉᓐᓂᒃ ᐊᕐᕌᒎᓐᓂᒃ ᖃᓄᖅᑑᕈᑎᐅᑉ, 541 ᓄᑖᓂᒃ ᐃᓪᓗᓕᐅᕐᓂᕐᒧᑦ 

ᐱᒋᐊᖅᑎᑦᓯᒍᓐᓇᖅᓯᒪᔪᑦ ᐱᔭᕇᖅᓯᓯᒪᓪᓗᑎᓪᓘᓐᓃᑦ, ᓂᕆᐅᑦᑐᑕᓗ 200-ᑲᓐᓂᕐᓂᒃ ᐃᓪᓗᓕᐅᓛᕐᓂᑎᓐᓂᒃ 

2024 ᓄᙳᐊᓄᑦ ᐃᑲᔪᖅᓱᖅᑕᐅᓂᒃᑯᑦ ᑮᓇᐅᔭᖃᖅᑎᑦᓯᒍᑎᐅᔪᓂᒃ ᐅᓪᓗᒥ. 

 

2024-25-ᒥ, ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᐱᒋᐊᖃᕐᓂᐊᖅᑐᑦ $7.7 ᒥᓕᐊᓐᓂᒃ ᐊᑭᑦᑐᕆᐊᖅᓯᒪᓂᖏᓐᓄᑦ 

ᑭᒃᑯᑐᐃᓐᓇᐃᑦ ᐊᑐᖅᑐᐊᕋᑦᓴᖏᓐᓄᑦ ᐃᓪᓗᓄᑦ ᓴᓇᔭᐅᒋᐊᕈᑎᖏᓐᓄᑦ ᑐᕌᖓᓗᑎᒃ ᑕᐃᒪᐃᓚᐅᖅᓯᒪᖏᑦᑐᑦ 

146 ᓄᑖᑦ ᐃᓪᓗᓕᐅᖅᑕᐅᓂᐊᖅᑐᓄᑦ ᐊᒻᒪᓗ 20 ᐃᖅᑲᓇᐃᔭᖅᑎᓄᑦ ᐃᓪᓗᓕᐅᖅᑕᐅᔪᓄᑦ 

ᓴᓇᔭᐅᓂᐊᖅᑐᑦ ᑲᑐᔾᔨᖃᑎᒋᔭᐅᓗᑎᒃ NCC Development Limited 2024-ᒥ. 

 

ᐃᓚᒋᔭᐅᓪᓗᑎᒃ 150 ᑭᒃᑯᑐᐃᓐᓇᕐᓄᑦ ᐊᑐᖅᑐᐊᕋᑦᓴᐃᑦ ᐃᓪᓗᓕᐅᖅᑕᐅᓯᒪᔪᑦ ᓯᕗᓪᓕᖅᐹᑦᓯᐊᒥ 

ᑲᑐᔾᔨᖃᑎᒌᒍᑎᖃᕐᓂᒃᑯᑦ ᐊᕐᕌᓂ, ᑕᒪᓐᓇ ᑐᑭᓕᒃ 2024-ᒥ, ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 

ᐃᓪᓗᓕᐅᓛᖅᑐᑦ ᓄᓇᓕᓕᒫᓂ ᓄᓇᕗᒻᒥ − ᑕᐸᐃᕐᓇᒻᒪᕆᑦᑐᓂ ᐱᓕᕆᐊᖃᕐᓂᐅᔪᖅ. 

 

ᓄᓇᕗᒻᒥᐅᑦ ᐊᓯᐊᒎᕐᕕᖃᖃᑦᑕᖏᑦᑐᑦ ᑭᒃᑯᑐᐃᓐᓇᐃᑦ ᐅᕝᕙᓘᓐᓃᑦ ᐃᖅᑲᓇᐃᔭᖅᑎᓄᑦ ᐊᑐᖅᑐᐊᒐᕐᓂ 

ᐃᓪᓗᓂ ᐊᓯᖏᓐᓂ ᓇᓖᕌᕈᑎᑦᓴᖃᖏᓐᓇᒥᒃ. ᑕᒪᓐᓇ ᐊᑦᓱᕈᕐᓇᓕᕈᑕᐅᕙᑦᑐᖅ ᐃᓚᒌᓄᑦ, ᐱᓗᐊᖅᑐᒥ 

ᐃᓐᓇᒻᒪᕆᓐᓄᑦ ᐃᓕᓐᓂᐊᖅᑎᓄᓪᓗ, ᐊᕝᕕᐊᕈᑕᐅᓕᖅᐸᑦᑐᓂᓗ ᓄᓇᓕᓐᓂ ᐱᕙᓪᓕᐊᔪᓕᕆᓂᕐᒧᓪᓗ 

ᐱᕕᑦᓴᖃᕐᕕᒋᒍᓐᓇᖅᑕᑦᑎᓐᓄᑦ. 

 

ᑕᐃᒪᐃᒻᒪᑦ ᐊᑐᐃᓐᓇᕈᖅᑎᑦᓯᓂᐊᕐᒥᔪᒍᑦ ᐊᒥᓱᕐᖑᕆᐊᕐᓗᒋᑦ $7.5 ᒥᓕᐊᓐᓂᒃ ᐃᓄᓕᕆᔨᒃᑯᑎᒍᑦ 

ᑲᒪᒍᑕᐅᓂᐊᕐᓗᑎᒃ ᐊᔪᕐᓇᖅᑐᓂᒃ ᐱᔭᕆᐊᓕᖏᓐᓂᒃ ᓄᓇᕗᒻᒥᐅᑦ ᐊᑦᑕᓇᖅᑐᒦᑦᑕᐃᓕᑎᑕᐅᓂᖏᓐᓄᑦ 

ᐃᑲᔪᖅᓱᖅᑕᐅᕕᑎᒍᓪᓗ ᐃᓪᓗᓕᕆᓂᕐᒧᑦ, ᐊᒻᒪᓗ $1.9 ᒥᓕᐊᓐ ᐱᕚᓪᓕᖅᑎᑦᓯᒍᑕᐅᓂᐊᕐᓗᑎᒃ ᑮᓇᐅᔭᐃᑦ 

ᐊᑐᖅᑐᑦᓴᖏᓐᓂᒃ ᐊᖏᕐᕋᖃᖏᑦᑐᒃᑯᕕᓐᓄᑦ ᑮᓇᐅᔭᖃᖅᑎᑦᓯᓂᕐᒧᑦ. 

 

ᐱᔭᕇᕈᑎᖓ 

 

ᐅᖃᖅᑎᑦᑎᔩ, ᖁᔭᓐᓇᒦᕈᒪᔭᒃᑲ ᐃᖅᑲᓇᐃᔭᖅᑎᒃᑲ ᑭᒃᑯᓕᒫᓪᓗ ᐋᖅᑭᑦᓱᐃᖃᑕᐅᓯᒪᔪᑦ ᑮᓇᐅᔭᐃᑦ 

ᐊᑐᖅᑐᑦᓴᓂᒃ ᐅᓪᓗᒥ ᑐᑦᓴᕋᖅᑕᓐᓂᒃ. 

 



 

ᐱᓕᕆᒋᐊᓯᓚᐅᕋᒪᓂᒃ ᑕᕝᕙᓂ ᐃᓂᒋᔭᕐᓂ, ᑐᑭᓯᐅᒪᓕᖅᐹᓪᓕᖅᓯᒪᓕᖅᑐᖓ ᖃᓄᑎᒋ 

ᑲᒪᒋᔭᐅᒋᐊᖃᕐᓂᖏᓐᓂᒃ ᐊᑦᓱᕉᑕᐅᒋᐊᖃᕐᓂᖏᓐᓂᓪᓗ ᐋᖅᑭᑦᓱᖅᑕᐅᓂᖏᑦ ᓇᐃᑦᑑᒐᓗᐊᑦ ᑎᑎᕋᖅᓯᒪᔪᑦ 

ᓵᑦᓯᓐᓃᑦᑐᑦ. 

 

ᓂᕈᐊᖅᑕᐅᓯᒪᓪᓗᑕ, ᐊᑲᕐᕆᔮᖅᑐᒦᑎᑕᐅᒐᑦᑕ ᐃᑲᔪᖅᓱᖅᑕᐅᓂᕐᒧᑦ ᑐᓂᓯᒪᑦᓯᐊᖅᑐᓄᑦ ᒐᕙᒪᒃᑯᓐᓂ 

ᐃᖅᑲᓇᐃᔭᖅᑎᓄᑦ ᑲᔪᖏᕐᓂᖃᑦᓯᐊᖅᑐᑎᒃ ᓄᓇᓕᒥᓐᓂᒃ ᐊᑦᓱᕉᑎᖃᖅᑐᑎᓪᓗ ᑭᓱᑐᐃᓐᓇᕐᓂᒃ 

ᐱᐅᓯᕚᓪᓕᖅᑎᑦᓯᒍᒪᓂᕐᒧᑦ. 

 

ᖁᔭᓐᓇᒦᕈᒪᒻᒥᔭᒃᑲ ᒪᓕᒐᓕᐅᖅᑏᑦ ᐱᓕᕆᖃᑎᖃᖅᐸᑦᑐᑦ ᒐᕙᒪᒋᔭᑦᑎᓐᓂᒃ ᐊᖏᖃᑎᒌᑦᑎᐅᓂᑦᑎᓐᓄᑦ 

ᐊᔭᐅᖅᑐᐃᒍᑎᖃᖅᑐᑎᒃ ᓄᓇᓕᒻᒥᓂᒃ ᓄᓇᕗᒻᒥᐅᓕᒫᓂᓪᓗ. 

 

ᑲᑐᔾᔨᓗᑕ ᑐᕌᒐᕗᑦ ᖃᓄᐃᓕᒋᐊᕈᑎᖃᕐᓂᕐᒧᑦ ᓇᓗᓇᐃᒃᑯᑕᐅᔪᖅ ᐊᑕᖏᕐᓗᑕ ᑲᒪᒋᓂᐊᕐᓗᑎᒍ 

ᐊᓯᔾᔨᖅᓯᕙᓪᓕᐊᓂᕐᒧᑦ ᐱᐅᓯᕚᓪᓕᖅᑎᑦᓯᕙᓪᓕᐊᖏᓐᓇᓂᕐᒧᓪᓗ, ᑖᒃᑯᐊᓗ ᑮᓇᐅᔭᐃᑦ ᐊᑐᖅᑐᑦᓴᐃᑦ 

ᒐᕙᒪᒋᔭᑦᑎᓐᓄᑦ ᓇᓗᓇᐃᖅᓯᒍᑕᐅᔪᑦ ᑕᒪᑐᒥᖓ ᐊᑦᓱᕈᕈᑎᖃᕈᒪᓂᑦᑎᓐᓄ ᓯᕗᓕᖅᑎᐅᓂᕐᒧᑦ. 

 

ᖁᔭᓐᓇᒦᒃ, ᐅᖃᖅᑎᑦᑎᔩ. 


